
	DEN NORSKE KYRKJA

	
	Kyrkjerådet, Mellomkyrkjeleg råd, Samisk kyrkjeråd



UKM 06/09 Myndig tru, mangfaldige fellesskap
Kyrkje er…
Kyrkje er alle døypte, og kjem til syne når truande menneske samlast om ord og sakrament. Vi deler trua på den krossfeste og oppstadne Jesus Kristus. Dette fellesskapet er mangfaldig og samansatt, men Kristus sameinar oss. Vi er alle eitt i Kristus.

Arbeid knytt til og forsking på aldersgruppa 18-30 syner at mange unge menneske ikkje finn sin plass i kyrkja sitt fellesskap. Dette gjer kyrkja fattigare, fordi Den norske kyrkja ikkje klarer å romme sitt faktiske mangfald. Det er eit mål at alle døypte menneske skal kunne oppleve kyrkja som viktig i sitt liv, og ha ein livsrytme som er ramma inn av Ord og sakrament – dette gjeld og for menneske mellom 18-30 år. 

UKM 09 er glad for at Kyrkjemøtet tek aldersgruppa på alvor med å reise denne saka.

Aldersgruppa 18-30 er…
Aldersgruppa 18-30 er ikkje ei homogen gruppe, men ei gruppe med mange ulike behov knytt til spørsmål om liv og tru. UKM 09 vil understreke at eit fokus på aldersgruppa 18-30 ikkje ekskluderer andre aldersgrupper – korkje yngre eller eldre. Vi er alle individuelle og unike menneske – uansett alder. UKM 09 vil heller understreke dynamikken mellom generasjonane som ein viktig ressurs i arbeidet med denne saka. Vi treng kvarandre. UKM 09 set denne intergenerasjonaliteten høgt.
Det å fokusere særskilt på denne gruppa er likevel viktig. I aldersgruppa 18-30 gjennomlever folk mange eksistensielle utfordringar knytt til oppbrot og etablering. Denne prosessen reiser mange grunnleggjande spørsmål om liv og tru. Dette er ikkje spørsmål som berre er viktige for denne aldersgruppa, men fordi dei lever i ein fase prega av store livsendringar, set dei fokus på spørsmål mange er opptatt av. Dette gjer at vi som kyrkje vert særskilt utfordra på å vere relevante for menneske i aldersgruppa 18-30.
Prosessen så langt har vore…
Prosessen fram mot Kyrkjemøtet 2009 har vore prega av at mange menneske med god kompetanse har tenkt om, forska på og arbeidd med denne aldersgruppa. Dette er ein stor og viktig ressurs i det vidare arbeidet Kyrkjemøtet skal gjere.

Gjennom denne prosessen har det mange gonger blitt understreka at aldersgruppa 18-30 er opptatt av relevans og autensitet. Det har og vore pekt på at unge menneske ønskjer å være subjekt i si eiga tru, og at vi som individuelle og sjølvstendige subjekt leitar etter ei livsnær kyrkje.
Relevant kyrkje er…
I ordboka står det at det å vere relevant mellom anna er knytt til det å vere: interessant, aktuell, vesentleg og avgjerande. I tillegg til dette understrekar forsking at denne aldersgruppa i stor grad knyter relevans til autensitet – å være ekte i møte med kvarandre. For at kyrkja skal opplevast livsnær må difor denne autensiteten vere gjennomgåande i alt det arbeidet kyrkja driv.

UKM 09 vil understreke at det evangeliet vi som kyrkje forvaltar er aktuelt for alle menneske – i alle aldrar. Utfordringa er difor knytt til formidlinga av denne relevante bodskapen. Korleis kan evangeliet om Jesus Kristus opplevast som ekte og nærverande for unge menneske i dag? 
Relevant og ekte kyrkje uttrykkast i møte mellom menneske som trur. Det er difor avgjerande å reflektere over dei ulike møtestader vi som kyrkje deler. 

Møtestader kan vere…

Kyrkja møter menneske på mange ulike arena. Gudstenesta er ein sentral møtestad mellom Gud og menneske. UKM 09 vil likevel understreke at det for unge menneske også kan vere viktig med andre fellesskap enn gudstenesta. Korleis legg vi til rette for slike møtestader?

Mange unge ser ikkje at kyrkja er relevant for dei, og kan til dømes uttrykkje at dei ikkje treng Gud og kyrkja i kvardagen. UKM 09 ser dette som ei stor og viktig utfordring til kyrkja si sjølvforståing. Kvar er kyrkja i unge menneske sin kvardag? I oppbrotet frå foreldre, på leit etter eit spennande studie, i jakta etter ein god livspartnar, i spørsmål om kva ein skal gjere når ein vert gravid utan å planleggje det, i etableringa på ein ny stad, i jobbsøkinga, på leit etter trygg identitet, i spørsmål kring eigen seksualitet, i skilsmissa, i spørsmålet om ein skal døype borna eller ikkje – kor er kyrkja? Kyrkja må melde seg på banen og syne unge at ho bryr seg om oss og om våre liv! Kanskje er ikkje alltid svar det beste vi kan gje kvarandre, men vi deler trua og kan gå nokre steg saman. Det vi treng er at det vert opna opp for spørsmåla vi har, og at kyrkja kan møte desse på ein god måte. Kyrkja må ikkje være redd for å snakke om det som angår våre liv.
Alle initiativ må vere tilpassa lokal kontekst. UKM 09 meiner difor at det er viktig at alle lokale kyrkjelydar overveier på kva måte dei kan ta opp desse spørsmåla på ein god måte. Korleis kan vi dele meir av liva våre med kvarandre, og på kva type møtestader let dette seg gjere? 

Gudstenesta kan vere… 
Gudstenesta er ein møtestad for alle generasjonar - også menneske mellom 18-30 år. Arbeidet med denne aldersgruppa har gjort det tydeleg at livsnær forkynning er viktig for at gudstenesta skal kunne erfarast som relevant. Det handlar om å vere ekte i møte med den einskilde og denne sitt liv. 
Det er viktig at vi som einskilde menneske i eit stort fellesskap blir sett og møtt på ein god måte. Gudstenesta som møtestad er avgjerande. UKM 09 meiner difor at alle lokale kyrkjelydar må tenkje gjennom på kva måte dei best kan møte unge menneske når dei kjem til gudsteneste. 

UKM 09 vil framheve at gudsteneste og kvardagsliv heng saman. Gudstenesta har noko å seie for kvardagslivet, og kvardagslivet har betydning for gudstenesta. Det er difor viktig at gudstenesta blir ein stad der unge menneske kan møte ekte og sann forkynning om både liv og tru. Autentisk og livsnær forkynning rommar både veikskap, tvil, glede og undring. Kanskje er det nokre gonger naudsynt at dei dogmatiske rette, men ofte vanskelige og livsfjerne orda, må vike for den personlege forteljinga. Den forteljinga som kan hjelpe oss til å sjå oss sjølve i ein større samanheng. Sånn kan også forkynninga vere med på å formidle den ekte sanninga om liva våre. Den sanninga som rommar både det sterke og det svake. Gudstenestereforma tar og for seg kva bibeltekstar 
som skal nyttast i gudstenester gjennom kyrkjeåret i tekstrekkene. UKM ønskjer at det i desse skal trekkjast fram bibeltekstar som belyser tema som menneske i denne aldersgruppa ønskjer og treng å høyre om. Døme på slike tema er: Oppbrot, val, relasjonar, etablering og identitet.
Gudstenestereforma er ei reform som legg til rette for økt involvering i gudstenesta. UKM 09 vil gjere særleg merksam på at ei autentisk og livsnær gudsteneste ikkje berre er fokusert på dei orda som vert forkynt. Ein slik gudsteneste er og open for andre uttrykk for trua – gjennom initiativ frå grupper i den lokale kyrkjelyden. Dette kan også bety økt lek deltaking og at preikestolen blir opna. 

Saman er vi…

Kyrkja er alle døypte og kjem til syne når truande menneske samlast om ord og sakrament. Denne samlinga om evangeliet er vi saman om. Arbeidet med aldersgruppa 18-30 er ikkje noko som Kyrkjerådet eller sokneråda gjer for ei særskild gruppe, men eit felles prosjekt som vi står saman om. Vi unge kan ikkje berre vente på gode planar og fikse idear, men vi må også sjølve vere aktive og deltakande i den kyrkja der vi, ved trua, har vår sjølvsagte plass. 

Vi lever i ei verd i stadig endring, og kyrkja vår er ein del av stadig nye kontekstar. Gjennom alle oppbrot og nyetableringar kan vi tru på ein Gud som er med oss. Saman ber vi ei viktig oppgåve i å stadig formidle evangeliet i dei ulike samanhengane vi lever i. Korleis kan vi på best mogleg måte vere ei relevant kyrkje for alle menneske – også oss mellom 18 og 30 år?

UKM 2009 vil oppfordre Kyrkemøtet 2009 til å legge særleg vekt på:
1) Møtestader utanfor gudstenesta

· Korleis kan vi lokalt legge til rette for at vi deler meir av liva våre med kvarandre – både dei vanskelige og dei gode erfaringane? 

· Har kyrkja noko å gje til oss som er lukkelege, og i tilfelle kva?

· Har kyrkja noko å gje til oss som seier at vi ikkje treng Gud i kvardagen, og i tilfelle kva?

· På kva type møtestader kan vi ivareta desse behova? 

2) Gudstenesta
· Korleis kan vi skape gudsteneste som vert møtestader der den einskilde vert møtt og sett? 

· Korleis kan vi gjere det enkelt å komme med initiativ til den lokale kyrkjelyden sin gudstenestefeiring, og slik være med på å skape livsnære og autentiske gudstenester?

· Korleis vil vi forkynne evangeliet inn i unges kvardag?
3) Vidare forsking på aldersgruppa 18-30 og vår relasjon til kyrkja
· Korleis kan vi stimulere til vidare forsking og fagutvikling på aldersgruppa 18-30?
· Korleis kan vi i våre lokale kyrkjelydar finne arbeidsmåtar som passar i vår kontekst, og som kan hjelpe oss til å få auge på dei behova aldersgruppa har lokalt?

· Kva lurer Kyrkjemøtet på om aldersgruppa?

